0000  ܬܘܒ ܢܒܝܘܬܗ ܕܝܘܐܝܠ 

1  ܦܬܓܡܗ ܕܡܪܝܐ ܕܗܘܐ ܥܠ ܝܘܐܝܠ ܒܪ ܒܬܘܐܝܠ 2  ܫܡܥܘ ܗܕܐ ܩܫܝܫܐ ܘܨܘܬܘ ܟܘܠ ܥܡܘܪܝܗ ܕܐܪܥܐ ܐܢ ܗܘܬ ܐܝܟ ܗܕܐ ܒܝܘܡܝܟܘܢ ܐܘ ܒܝܘܡܝ ܐܒܗܝܟܘܢ 3  ܐܫܬܥܘ ܥܠܝܗ ܠܒܢܝܟܘܢ ܘܒܢܝܟܘܢ ܠܒܢܝܗܘܢ ܘܒܢܝܗܘܢ ܠܕܪܐ ܐܚܪܢܐ 4  ܕܡܕܡ ܕܐܘܬܪ ܡܫܘܛܐ ܐܟܠ ܩܡܨܐ ܦܪܚܐ ܘܡܕܡ ܕܐܘܬܪ ܩܡܨܐ ܦܪܚܐ ܐܟܠ ܩܡܨܐ ܙܚܠܐ ܘܡܕܡ ܕܐܘܬܪ ܙܚܠܐ ܐܟܠ ܨܪܨܘܪܐ 5  ܐܬܬܥܝܪܘ ܪܘܝܐ ܘܒܟܘ ܘܐܝܠܠܘ ܟܘܠ ܫܬܝܝ ܚܡܪܐ ܥܠ ܚܡܪܐ ܕܥܒܪ ܡܢ ܦܘܡܟܘܢ 6  ܡܛܠ ܕܥܡܐ ܣܠܩ ܠܐܪܥܝ ܥܫܝܢ ܘܠܝܬ ܠܗ ܡܢܝܢ ܫܢܘܗܝ ܐܝܟ ܫܢܐ ܕܐܪܝܐ ܘܢܝܒܘܗܝ ܐܝܟ ܢܝܒܐ ܕܓܘܪܝܐ ܕܐܪܝܐ 7  ܥܒܕ ܓܦܬܝ ܠܚܘܪܒܐ ܘܬܬܝ ܠܦܘܫܚܐ ܦܫܚܗ ܘܫܕܗ ܘܚܘܪ ܣܘܟܝܗ 8  ܐܠܝ ܐܝܟ ܒܬܘܠܬܐ ܕܟܒܝܢܐ ܣܩܐ ܥܠ ܒܥܠ ܛܠܝܘܬܗ 9  ܥܒܕ ܣܡܝܕܐ ܘܢܘܩܝܐ ܡܢ ܒܝܬܗ ܕܡܪܝܐ ܝܬܒܘ ܡܠܟܐ ܒܐܒܠܐ ܘܟܗܢܐ ܘܡܫܡܫܝܢ ܠܡܪܝܐ 10  ܐܬܒܙܬ ܚܩܠܐ ܘܝܬܒܬ ܒܐܒܠܐ ܐܪܥܐ ܡܛܠ ܕܐܬܒܙܙ ܥܒܘܪܐ ܘܝܒܫ ܚܡܪܐ ܘܚܪܒܘ ܙܝܬܐ 11  ܒܗܬܘ ܐܟܪܐ ܘܐܝܠܠܘ ܟܪܡܐ ܥܠ ܚܛܐ ܘܥܠ ܣܥܪܐ ܕܥܒܪ ܚܨܕܐ ܕܚܩܠܐ 12  ܓܦܬܐ ܝܒܫܬ ܘܬܬܐ ܚܪܒܬ ܘܪܘܡܢܐ ܘܕܩܠܐ ܘܚܙܘܪܐ ܘܟܠܗܘܢ ܐܝܠܢܐ ܕܚܩܠܐ ܝܒܫܘ ܡܛܠ ܕܒܛܠܬ ܚܕܘܬܐ ܡܢ ܒܢܝ ܐܢܫܐ 13  ܟܗܢܐ ܐܬܟܒܢܘ ܣܩܐ ܘܐܪܩܕܘ ܘܐܝܠܠܘ ܡܫܡܫܢܝ ܡܕܒܚܐ ܥܘܠܘ ܒܘܬܘ ܒܣܩܐ ܘܢܘܩܝܐ 14  ܩܕܫܘ ܨܘܡܐ ܩܪܘ ܟܢܘܫܝܐ ܐܬܟܢܫܘ ܩܫܝܫܐ ܘܟܠܗܘܢ ܥܡܘܪܝܗ ܕܐܪܥܐ ܠܒܝܬܗ ܕܡܪܝܐ ܐܠܗܟܘܢ ܓܥܘ ܠܘܬ ܡܪܝܐ ܐܠܗܟܘܢ ܘܐܡܪܘ 15  ܐܘܗ ܠܝܘܡܐ ܕܩܪܝܒ ܗܘ ܝܘܡܗ ܕܡܪܝܐ ܘܒܙܬܐ ܡܢ ܐܠܗܐ ܬܐܬܐ 16  ܗܐ ܠܘܩܒܠ ܥܝܢܝܢ ܥܒܪ ܡܐܟܠܬܐ ܡܢ ܒܝܬܗ ܕܐܠܗܢ ܘܚܕܘܬܐ ܘܕܝܨܐ 17  ܘܛܘܝ ܡܘܫܚܐ ܥܠ ܐܘܪܘܬܗܝܢ ܚܪܒܘ ܐܘܨܪܐ ܘܐܣܬܚܦ ܡܥܨܪܬܐ ܘܝܒܫ ܥܒܘܪܐ 18  ܠܡܢܐ ܡܬܬܢܚܐ ܒܥܝܪܐ ܘܒܟܝܢ ܒܩܪܐ ܕܬܘܪܐ ܕܠܝܬ ܠܗܝܢ ܪܥܝܐ ܐܦ ܓܙܪܐ ܕܥܢܐ ܣܦܘ 19  ܠܘܬܟ ܡܪܝܐ ܐܩܪܐ ܡܛܠ ܕܐܟܠܬ ܢܘܪܐ ܠܕܝܪܐ ܕܡܕܒܪܐ ܘܫܠܗܒܝܬܐ ܐܘܩܕܬ ܠܟܠܗܘܢ ܐܝܠܢܐ ܕܕܒܪܐ 20  ܐܦ ܚܝܘܬܐ ܕܕܒܪܐ ܓܥܝܐ ܠܘܬܟ ܡܛܠ ܕܝܒܫܘ ܦܨܝܕܐ ܕܡܝܐ ܘܐܟܠܬ ܢܘܪܐ ܠܕܝܪܐ ܕܡܕܒܪܐ܀ 

  
2
1  ܩܪܘ ܫܝܦܘܪܐ ܒܨܗܝܘܢ ܘܩܥܘ ܒܛܘܪܐ ܕܩܘܕܫܝ ܢܙܘܥܘܢ ܟܘܠܗܘܢ ܥܡܘܪܝܗ ܕܐܪܥܐ ܡܛܠ ܕܡܛܐ ܝܘܡܗ ܕܡܪܝܐ ܘܩܪܒ 2  ܝܘܡܐ ܕܚܫܘܟܐ ܘܕܥܡܛܢܐ ܝܘܡܐ ܕܥܢܢܐ ܘܕܥܪܦܠܐ ܐܝܟ ܫܦܪܐ ܕܦܪܝܣ ܥܠ ܛܘܪܐ ܥܡܐ ܣܓܝܐܐ ܘܥܫܝܢܐ ܕܐܟܘܬܗ ܠܐ ܗܘܐ ܡܢ ܥܠܡ ܘܒܬܪܗ ܠܐ ܢܗܘܐ ܥܕܡܐ ܠܫܢܝ ܕܪܕܪܝܢ 

*******

20  ܡܢܟܘܢ ܘܐܕܚܩܝܘܗܝ ܠܐܪܥܐ ܨܗܝܬܐ ܘܚܪܒܬܐ ܐܦܘܗܝ ܠܝܡܐ ܩܕܡܝܐ ܘܚܪܬܗ ܠܝܡܐ ܐܚܪܝܐ ܘܢܡܚܐ ܪܝܚܗ ܘܬܣܩ ܣܘܬܗ ܥܠ ܕܐܬܬܪܝܡ ܡܪܝܐ ܠܡܥܒܕ܀ 21  ܠܐ ܬܕܚܠܝܢ ܐܪܥܐ ܕܘܨܝ ܘܚܕܝ ܡܛܠ ܕܐܬܬܪܝܡ ܡܪܝܐ ܠܡܥܒܕ 22  ܠܐ ܬܕܚܠܝܢ ܚܝܘܬܐ ܕܕܒܪܐ ܡܛܠ ܕܝܥܐ ܬܕܐܐ ܒܕܝܪܐ ܕܡܕܒܪܐ ܘܐܝܠܢܐ ܝܗܒ ܦܐܪܘܗܝ ܘܓܦܬܐ ܘܬܬܐ ܝܗܒ ܚܝܠܗܘܢ 23  ܒܢܝ ܨܗܝܘܢ ܕܘܨܘ ܘܚܕܘ ܒܡܪܝܐ ܐܠܗܟܘܢ ܕܝܗܒ ܠܟܘܢ ܡܐܟܘܠܬܐ ܕܙܕܝܩܘܬܐ ܘܡܚܬ ܠܟܘܢ ܡܛܪܐ ܐܪܒܝܥܝܐ ܘܠܩܝܫܝܐ ܐܝܟ ܕܡܢ ܠܘܩܕܡ 24  ܘܢܬܡܠܘܢ ܐܕܪܐ ܥܒܘܪܐ ܘܢܫܦܥܢ ܡܥܨܪܬܐ ܚܡܪܐ ܘܡܫܚܐ 25  ܘܐܦܪܘܥܟܘܢ ܫܢܝܐ ܕܐܟܠ ܩܡܨܐ ܦܪܚܐ ܘܙܚܠܐ ܘܨܪܨܘܪܐ ܘܡܫܘܛܐ ܚܝܠܝ ܪܒܐ ܕܫܕܪܬ ܥܠܝܟܘܢ 26  ܘܬܐܟܠܘܢ ܘܬܣܒܥܘܢ ܘܬܫܒܚܘܢ ܠܫܡܗ ܕܡܪܝܐ ܐܠܗܟܘܢ ܕܥܒܕ ܥܡܟܘܢ ܬܕܡܪܬܐ ܘܠܐ ܢܒܗܬ ܥܡܝ ܠܥܠܡ 27  ܘܬܕܥܘܢ ܕܒܓܘ ܐܝܣܪܝܠ ܐܢܐ ܐܢܐ ܡܪܝܐ ܐܠܗܟܘܢ ܘܠܝܬ ܬܘܒ ܠܒܪ ܡܢܝ ܘܠܐ ܢܒܗܬ ܥܡܝ ܠܥܠܡ܀ 

1  ܘܡܢ ܒܬܪܟܢ ܐܫܘܕ ܪܘܚܝ ܥܠ ܟܠܒܣܪ ܘܢܬܢܒܘܢ ܒܢܝܟܘܢ ܘܒܢܬܟܘܢ ܘܣܒܝܟܘܢ ܚܠܡܐ ܢܚܠܡܘܢ ܘܥܠܝܡܝܟܘܢ ܚܙܘܢܐ ܢܚܙܘܢ 2  ܘܐܦ ܥܠ ܥܒܕܐ ܘܥܠ ܐܡܗܬܐ ܐܫܘܕ ܪܘܚܝ ܒܝܘܡܬܐ ܗܢܘܢ 3  ܘܐܥܒܕ ܬܕܡܪܬܐ ܒܫܡܝܐ ܘܒܐܪܥܐ ܕܡܐ ܘܢܘܪܐ ܘܥܛܪܐ ܕܬܢܢܐ 4  ܫܡܫܐ ܢܬܗܦܟ ܠܚܫܘܟܐ ܘܣܗܪܐ ܠܕܡܐ ܩܕܡ ܕܢܐܬܐ ܝܘܡܗ ܕܡܪܝܐ ܪܒܐ ܘܕܚܝܠܐ 5  ܘܟܠ ܕܢܩܪܐ ܫܡܗ ܕܡܪܝܐ ܢܬܦܨܐ ܡܛܠ ܕܒܛܘܪܐ ܕܨܗܝܘܢ ܘܒܐܘܪܫܠܡ ܬܗܘܐ ܡܫܘܙܒܘܬܐ ܐܝܟ ܕܐܡܪ ܡܪܝܐ ܠܡܫܘܙܒܐ ܕܩܪܐ ܡܪܝܐ܀ 

  

  4
1  ܡܛܠ ܕܒܝܘܡܬܐ ܗܢܘܢ ܘܒܙܒܢܐ ܗܘ ܕܡܗܦܟ ܐܢܐ ܫܒܝܬܐ ܕܝܗܘܕܐ ܘܕܐܘܪܫܠܡ 2  ܐܟܢܫ ܠܟܠܗܘܢ ܥܡܡܐ ܘܐܚܬ ܐܢܘܢ ܠܢܚܠܐ ܕܝܘܫܦܛ ܘܐܕܘܢ ܥܡܗܘܢ ܬܡܢ ܥܠ ܐܦܝ ܥܡܝ ܘܥܠ ܐܦܝ ܐܝܣܪܝܠ ܝܪܬܘܬܝ ܕܐܬܒܕܪܘ ܒܝܬ ܥܡܡܐ ܥܠ ܕܦܠܓܘ ܐܪܥܝ 3  ܘܥܠ ܥܡܝ ܐܪܡܝܘ ܦܨܐ ܘܝܗܒܘ ܛܠܝܐ ܒܐܓܪ ܙܢܝܬܐ ܘܛܠܝܬܐ ܙܒܢܘ ܒܚܡܪܐ ܘܐܫܬܝܘ 4  ܡܢܐ ܚܫܝܒܢ ܐܢܬܝܢ ܠܝ ܨܘܪ ܘܨܝܕܢ ܘܟܠܗ ܓܠܝܠܐ ܘܦܠܫܬ ܕܠܡܐ ܦܘܪܥܢܐ ܦܪܥܝܢ ܐܢܬܘܢ ܠܝ ܘܐܢ ܚܘܒܠܐ ܪܡܝܢ ܐܢܬܘܢ ܥܠܝ ܒܥܓܠ ܘܡܣܪܗܒܐܝܬ ܐܗܦܟ ܦܘܪܥܢܟܘܢ ܒܪܝܫܟܘܢ 5  ܥܠ ܕܢܣܒܬܘܢ ܟܣܦܝ ܘܕܗܒܝ ܘܡܐܢܝ ܫܦܝܪܐ ܐܥܠܬܘܢ ܠܗܝܟܠܝܟܘܢ 6  ܘܒܢܝ ܝܗܘܕܐ ܘܒܢܝ ܐܘܪܫܠܡ ܙܒܢܬܘܢ ܠܒܢܝ ܝܘܢܝܐ ܕܬܪܚܩܘܢ ܐܢܘܢ ܡܢ ܬܚܘܡܗܘܢ 7  ܗܐ ܐܢܐ ܡܥܝܪ ܐܢܐ ܠܗܘܢ ܡܢ ܐܬܪܐ ܕܙܒܢܬܘܢ ܐܢܘܢ ܠܬܡܢ ܘܐܗܦܟ ܦܘܪܥܢܟܘܢ ܒܪܝܫܟܘܢ 8  ܘܐܫܠܡ ܒܢܝܟܘܢ ܘܒܢܬܟܘܢ ܒܝܕ ܒܢܝ ܝܗܘܕܐ ܘܢܙܒܢܘܢ ܐܢܘܢ ܠܫܒܐ ܠܥܡܐ ܪܚܝܩܐ ܡܛܠ ܕܡܪܝܐ ܡܠܠ܀ 9  ܐܟܪܙܘ ܗܕܐ ܒܝܬ ܥܡܡܐ ܩܕܫܘ ܩܪܒܐ ܐܥܝܪܘ ܠܓܢܒܪܐ ܢܩܪܒܘܢ ܘܢܣܩܘܢ ܟܠܗܘܢ ܓܒܪܐ ܩܪܒܬܢܐ 10  ܪܘܥܘ ܣܟܝ ܦܕܢܝܟܘܢ ܠܣܝܦܐ ܘܡܓܠܝܟܘܢ ܠܪܘܡܚܐ ܘܡܢ ܕܚܠܫ ܢܐܡܪ ܕܓܢܒܪܐ ܐܢܐ 11  ܐܬܟܢܫܘ ܘܬܘ ܟܠܟܘܢ ܥܡܡܐ ܕܚܕܝܪܝܢ ܐܬܩܪܒܘ ܘܬܡܢ ܬܒܪ ܡܪܝܐ ܓܢܒܪܘܬܟܘܢ 12  ܢܬܬܥܝܪܘܢ ܘܢܣܩܘܢ ܥܡܡܐ ܠܥܘܡܩܐ ܕܝܘܫܦܛ ܡܛܠ ܕܬܡܢ ܐܬܒ ܠܡܕܢ ܠܟܠܗܘܢ ܥܡܡܐ ܕܚܕܝܪܝܢ܀ 13  ܫܪܪܘ ܡܓܠܐ ܡܛܠ ܕܒܫܠ ܩܛܦܐ ܥܘܠܘ ܕܘܫܘ ܡܛܠ ܕܡܠܘ ܓܘܒܐ ܘܫܦܥ ܡܥܨܪܬܐ ܡܛܠ ܕܣܓܝܬ ܒܝܫܘܬܗܘܢ 14  ܪܓܫܐ ܕܪܓܘܫܝܐ ܒܥܘܡܩܐ ܕܦܣܝܩܬܐ ܡܛܠ ܕܩܪܝܒ ܗܘ ܝܘܡܗ ܕܡܪܝܐ ܒܥܘܡܩܐ ܕܦܣܝܩܬܐ 15  ܫܡܫܐ ܘܣܗܪܐ ܚܫܟܘ ܘܥܪܒ ܢܘܗܪܐ ܕܟܘܟܒܐ 16  ܘܡܪܝܐ ܡܢ ܨܗܝܘܢ ܢܢܗܡ ܘܡܢ ܐܘܪܫܠܡ ܢܬܠ ܩܠܗ ܘܢܙܘܥܘܢ ܫܡܝܐ ܘܐܪܥܐ ܘܡܪܝܐ ܢܚܘܣ ܥܠ ܥܡܗ ܘܢܚܝܠ ܠܒܢܝ ܐܝܣܪܝܠ 17  ܘܬܕܥܘܢ ܕܐܢܐ ܐܢܐ ܡܪܝܐ ܐܠܗܟܘܢ ܕܥܡܪ ܐܢܐ ܒܨܗܝܘܢ ܛܘܪܐ ܕܩܘܕܫܝ ܘܬܗܘܐ ܐܘܪܫܠܡ ܩܕܝܫܐ ܘܢܘܟܪܝܐ ܬܘܒ ܠܐ ܢܥܡܪܘܢ ܒܗ 18  ܒܗ ܒܝܘܡܐ ܗܘ ܢܛܦܘܢ ܛܘܪܐ ܚܠܝܘܬܐ ܘܪܡܬܐ ܢܪܕܝܢ ܚܠܒܐ ܘܟܠܗܘܢ ܦܨܝܕܐ ܕܝܗܘܕܐ ܢܪܕܘܢ ܡܝܐ ܘܡܒܘܥܐ ܡܢ ܒܝܬܗ ܕܡܪܝܐ ܢܦܘܩ ܘܢܫܩܐ ܠܢܚܠܐ ܕܣܛܝܡ 19  ܡܨܪܝܢ ܠܚܒܠܐ ܬܗܘܐ ܘܐܕܘܡ ܠܡܕܒܪܐ ܚܪܒܐ ܡܢ ܚܛܘܦܝܐ ܕܒܢܝ ܝܗܘܕܐ ܕܐܫܕܘ ܕܡܐ ܙܟܝܐ ܒܐܪܥܗܘܢ 20  ܝܗܘܕܐ ܠܥܠܡ ܬܬܒ ܘܐܘܪܫܠܡ ܠܕܪܕܪܝܢ 

